הברכה לחיות

(כא) ויברא אלהים את התנינם הגדלים ואת כל נפש החיה הרמשת אשר שרצו המים למינהם ואת כל עוף כנף למינהו וירא אלהים כי טוב

(כב) ויברך אתם אלהים לאמר פרו ורבו ומלאו את המים בימים והעוף ירב בארץ הברכה לאדם וחוה

(כז) ויברא אלהים את האדם בצלמו בצלם אלהים ברא אתו זכר ונקבה ברא אתם (כח) ויברך אתם אלהים ויאמר להם אלהים פרו ורבו ומלאו את הארץ וכבשה ורדו בדגת הים ובעוף השמים ובכל חיה הרמשת על הארץ

(כט) ויאמר אלהים הנה נתתי לכם את כל עשב זרע זרע אשר על פני כל הארץ ואת כל העץ אשר בו פרי עץ זרע זרע לכם יהיה לאכלה

(ל) ולכל חית הארץ ולכל עוף השמים ולכל רומש על הארץ אשר בו נפש חיה את כל ירק עשב לאכלה ויהי כן

הקללה לנחש

(יד) ויאמר יקוק אלהים אל הנחש כי עשית זאת ארור אתה מכל הבהמה ומכל חית השדה על גחנך תלך ועפר תאכל כל ימי חייך

(טו) ואיבה אשית בינך ובין האשה ובין זרעך ובין זרעה הוא ישופך ראש ואתה תשופנו עקב

הקללה לאשה

(טז) אל האשה אמר הרבה ארבה עצבונך והרנך בעצב תלדי בנים ואל אישך תשוקתך והוא ימשל בך

הקללה לאדם

(יז) ולאדם אמר כי שמעת לקול אשתך ותאכל מן העץ אשר צויתיך לאמר לא תאכל ממנו ארורה האדמה בעבורך בעצבון תאכלנה כל ימי חייך

(יח) וקוץ ודרדר תצמיח לך ואכלת את עשב השדה

(יט) בזעת אפיך תאכל לחם עד שובך אל האדמה כי ממנה לקחת כי עפר אתה ואל עפר תשוב

ה' לקין

הלוא אם תיטיב שאת ואם לא תיטיב לפתח חטאת רבץ ואליך תשוקתו ואתה תמשל בו

קללת קין

(יא) ועתה ארור אתה מן האדמה אשר פצתה את פיה לקחת את דמי אחיך מידך

(יב) כי תעבד את האדמה לא תסף תת כחה לך נע ונד תהיה בארץ

ברכת אי ההשמדה

(כא) וירח יקוק את ריח הניחח ויאמר יקוק אל לבו לא אסף לקלל עוד את האדמה בעבור האדם כי יצר לב האדם רע מנעריו ולא אסף עוד להכות את כל חי כאשר עשיתי

(כב) עד כל ימי הארץ זרע וקציר וקר וחם וקיץ וחרף ויום ולילה לא ישבתו

ברכת נח

(א) ויברך אלהים את נח ואת בניו ויאמר להם פרו ורבו ומלאו את הארץ

(ב) ומוראכם וחתכם יהיה על כל חית הארץ ועל כל עוף השמים בכל אשר תרמש האדמה ובכל דגי הים בידכם נתנו

(ג) כל רמש אשר הוא חי לכם יהיה לאכלה כירק עשב נתתי לכם את כל

(ד) אך בשר בנפשו דמו לא תאכלו

(ה) ואך את דמכם לנפשתיכם אדרש מיד כל חיה אדרשנו ומיד האדם מיד איש אחיו אדרש את נפש האדם

(ו) שפך דם האדם באדם דמו ישפך כי בצלם אלהים עשה את האדם

(ז) ואתם פרו ורבו שרצו בארץ ורבו בה

ברכת הקשת

(ח) ויאמר אלהים אל נח ואל בניו אתו לאמר

(ט) ואני הנני מקים את בריתי אתכם ואת זרעכם אחריכם

(י) ואת כל נפש החיה אשר אתכם בעוף בבהמה ובכל חית הארץ אתכם מכל יצאי התבה לכל חית הארץ

(יא) והקמתי את בריתי אתכם ולא יכרת כל בשר עוד ממי המבול ולא יהיה עוד מבול לשחת הארץ

(יב) ויאמר אלהים זאת אות הברית אשר אני נתן ביני וביניכם ובין כל נפש חיה אשר אתכם לדרת עולם

(יג) את קשתי נתתי בענן והיתה לאות ברית ביני ובין הארץ

(יד) והיה בענני ענן על הארץ ונראתה הקשת בענן

(טו) וזכרתי את בריתי אשר ביני וביניכם ובין כל נפש חיה בכל בשר ולא יהיה עוד המים למבול לשחת כל בשר

(טז) והיתה הקשת בענן וראיתיה לזכר ברית עולם בין אלהים ובין כל נפש חיה בכל בשר אשר על הארץ

(יז) ויאמר אלהים אל נח זאת אות הברית אשר הקמתי ביני ובין כל בשר אשר על הארץ

ברכת אברהם לפני העליה

(א) ויאמר יקוק אל אברם לך לך מארצך וממולדתך ומבית אביך אל הארץ אשר אראך

(ב) ואעשך לגוי גדול ואברכך ואגדלה שמך והיה ברכה

(ג) ואברכה מברכיך ומקללך אאר ונברכו בך כל משפחת האדמה

ברכת אברהם לאחר ההפרדות מלוט

(יד) ויקוק אמר אל אברם אחרי הפרד לוט מעמו שא נא עיניך וראה מן המקום אשר אתה שם צפנה ונגבה וקדמה וימה

(טו) כי את כל הארץ אשר אתה ראה לך אתננה ולזרעך עד עולם

(טז) ושמתי את זרעך כעפר הארץ אשר אם יוכל איש למנות את עפר הארץ גם זרעך ימנה

(יז) קום התהלך בארץ לארכה ולרחבה כי לך אתננה

ברכת מלכיצדק

(יט) ויברכהו ויאמר ברוך אברם לאל עליון קנה שמים וארץ

(כ) וברוך אל עליון אשר מגן צריך בידך

ברית בין הבתרים

(א) אחר הדברים האלה היה דבר יקוק אל אברם במחזה לאמר אל תירא אברם אנכי מגן לך שכרך הרבה מאד

(ב) ויאמר אברם אדני יקוק מה תתן לי ואנכי הולך ערירי ובן משק ביתי הוא דמשק אליעזר

(ג) ויאמר אברם הן לי לא נתתה זרע והנה בן ביתי יורש אתי

(ד) והנה דבר יקוק אליו לאמר לא יירשך זה כי אם אשר יצא ממעיך הוא יירשך

(ה) ויוצא אתו החוצה ויאמר הבט נא השמימה וספר הכוכבים אם תוכל לספר אתם ויאמר לו כה יהיה זרעך

(ו) והאמן ביקוק ויחשבה לו צדקה

(ז) ויאמר אליו אני יקוק אשר הוצאתיך מאור כשדים לתת לך את הארץ הזאת לרשתה

(ח) ויאמר אדני יקוק במה אדע כי אירשנה

(ט) ויאמר אליו קחה לי עגלה משלשת ועז משלשת ואיל משלש ותר וגוזל

(י) ויקח לו את כל אלה ויבתר אתם בתוך ויתן איש בתרו לקראת רעהו ואת הצפר לא בתר

(יא) וירד העיט על הפגרים וישב אתם אברם

(יב) ויהי השמש לבוא ותרדמה נפלה על אברם והנה אימה חשכה גדלה נפלת עליו

(יג) ויאמר לאברם ידע תדע כי גר יהיה זרעך בארץ לא להם ועבדום וענו אתם ארבע מאות שנה

(יד) וגם את הגוי אשר יעבדו דן אנכי ואחרי כן יצאו ברכש גדול

(טו) ואתה תבוא אל אבתיך בשלום תקבר בשיבה טובה

(טז) ודור רביעי ישובו הנה כי לא שלם עון האמרי עד הנה

(יז) ויהי השמש באה ועלטה היה והנה תנור עשן ולפיד אש אשר עבר בין הגזרים האלה

(יח) ביום ההוא כרת יקוק את אברם ברית לאמר לזרעך נתתי את הארץ הזאת מנהר מצרים עד הנהר הגדל נהר פרת

(יט) את הקיני ואת הקנזי ואת הקדמני

(כ) ואת החתי ואת הפרזי ואת הרפאים

(כא) ואת האמרי ואת הכנעני ואת הגרגשי ואת היבוסי

ברכת הגר

(י) ויאמר לה מלאך יקוק הרבה ארבה את זרעך ולא יספר מרב

(יא) ויאמר לה מלאך יקוק הנך הרה וילדת בן וקראת שמו ישמעאל כי שמע יקוק אל עניך

(יב) והוא יהיה פרא אדם ידו בכל ויד כל בו ועל פני כל אחיו ישכן

ברית המילה

(א) ויהי אברם בן תשעים שנה ותשע שנים וירא יקוק אל אברם ויאמר אליו אני אל שדי התהלך לפני והיה תמים

(ב) ואתנה בריתי ביני ובינך וארבה אותך במאד מאד

(ג) ויפל אברם על פניו וידבר אתו אלהים לאמר

(ד) אני הנה בריתי אתך והיית לאב המון גוים

(ה) ולא יקרא עוד את שמך אברם והיה שמך אברהם כי אב המון גוים נתתיך

(ו) והפרתי אתך במאד מאד ונתתיך לגוים ומלכים ממך יצאו

(ז) והקמתי את בריתי ביני ובינך ובין זרעך אחריך לדרתם לברית עולם להיות לך לאלהים ולזרעך אחריך

(ח) ונתתי לך ולזרעך אחריך את ארץ מגריך את כל ארץ כנען לאחזת עולם והייתי להם לאלהים

(ט) ויאמר אלהים אל אברהם ואתה את בריתי תשמר אתה וזרעך אחריך לדרתם

(י) זאת בריתי אשר תשמרו ביני וביניכם ובין זרעך אחריך המול לכם כל זכר

(יא) ונמלתם את בשר ערלתכם והיה לאות ברית ביני וביניכם

(יב) ובן שמנת ימים ימול לכם כל זכר לדרתיכם יליד בית ומקנת כסף מכל בן נכר אשר לא מזרעך הוא

(יג) המול ימול יליד ביתך ומקנת כספך והיתה בריתי בבשרכם לברית עולם

(יד) וערל זכר אשר לא ימול את בשר ערלתו ונכרתה הנפש ההוא מעמיה את בריתי הפר

(טו) ויאמר אלהים אל אברהם שרי אשתך לא תקרא את שמה שרי כי שרה שמה

(טז) וברכתי אתה וגם נתתי ממנה לך בן וברכתיה והיתה לגוים מלכי עמים ממנה יהיו

ברכת זרע

(יט) ויאמר אלהים אבל שרה אשתך ילדת לך בן וקראת את שמו יצחק והקמתי את בריתי אתו לברית עולם לזרעו אחריו

(כ) ולישמעאל שמעתיך הנה ברכתי אתו והפריתי אתו והרביתי אתו במאד מאד שנים עשר נשיאם יוליד ונתתיו לגוי גדול

(כא) ואת בריתי אקים את יצחק אשר תלד לך שרה למועד הזה בשנה האחרת

לפני מהפכת סדום

(יז) ויקוק אמר המכסה אני מאברהם אשר אני עשה

(יח) ואברהם היו יהיה לגוי גדול ועצום ונברכו בו כל גויי הארץ

(יט) כי ידעתיו למען אשר יצוה את בניו ואת ביתו אחריו ושמרו דרך יקוק לעשות צדקה ומשפט למען הביא יקוק על אברהם את אשר דבר עליו
ברכת הגר

(יז) וישמע אלהים את קול הנער ויקרא מלאך אלהים אל הגר מן השמים ויאמר לה מה לך הגר אל תיראי כי שמע אלהים אל קול הנער באשר הוא שם

(יח) קומי שאי את הנער והחזיקי את ידך בו כי לגוי גדול אשימנו

ברכה לאחר העקידה

(יב) ויאמר אל תשלח ידך אל הנער ואל תעש לו מאומה כי עתה ידעתי כי ירא אלהים אתה ולא חשכת את בנך את יחידך ממני

(טו) ויקרא מלאך יקוק אל אברהם שנית מן השמים

(טז) ויאמר בי נשבעתי נאם יקוק כי יען אשר עשית את הדבר הזה ולא חשכת את בנך את יחידך

(יז) כי ברך אברכך והרבה ארבה את זרעך ככוכבי השמים וכחול אשר על שפת הים וירש זרעך את שער איביו

(יח) והתברכו בזרעך כל גויי הארץ עקב אשר שמעת בקלי

ברכת יצחק

(א) ויהי רעב בארץ מלבד הרעב הראשון אשר היה בימי אברהם וילך יצחק אל אבימלך מלך פלשתים גררה

(ב) וירא אליו יקוק ויאמר אל תרד מצרימה שכן בארץ אשר אמר אליך

(ג) גור בארץ הזאת ואהיה עמך ואברכך כי לך ולזרעך אתן את כל הארצת האל והקמתי את השבעה אשר נשבעתי לאברהם אביך

(ד) והרביתי את זרעך ככוכבי השמים ונתתי לזרעך את כל הארצת האל והתברכו בזרעך כל גויי הארץ

(ה) עקב אשר שמע אברהם בקלי וישמר משמרתי מצותי חקותי ותורתי

ברכת יצחק ליעקב

(כז) ויגש וישק לו וירח את ריח בגדיו ויברכהו ויאמר ראה ריח בני כריח שדה אשר ברכו יקוק

(כח) ויתן לך האלהים מטל השמים ומשמני הארץ ורב דגן ותירש

(כט) יעבדוך עמים וישתחוו לך לאמים הוה גביר לאחיך וישתחוו לך בני אמך ארריך ארור ומברכיך ברוך

ברכת יצחק לעשו

(לט) ויען יצחק אביו ויאמר אליו הנה משמני הארץ יהיה מושבך ומטל השמים מעל

(מ) ועל חרבך תחיה ואת אחיך תעבד והיה כאשר תריד ופרקת עלו מעל צוארך

ברכת יצחק ליעקב

(א) ויקרא יצחק אל יעקב ויברך אתו ויצוהו ויאמר לו לא תקח אשה מבנות כנען

(ב) קום לך פדנה ארם ביתה בתואל אבי אמך וקח לך משם אשה מבנות לבן אחי אמך

(ג) ואל שדי יברך אתך ויפרך וירבך והיית לקהל עמים

(ד) ויתן לך את ברכת אברהם לך ולזרעך אתך לרשתך את ארץ מגריך אשר נתן אלהים לאברהם

ברכת יעקב

(יג) והנה יקוק נצב עליו ויאמר אני יקוק אלהי אברהם אביך ואלהי יצחק הארץ אשר אתה שכב עליה לך אתננה ולזרעך

(יד) והיה זרעך כעפר הארץ ופרצת ימה וקדמה וצפנה ונגבה ונברכו בך כל משפחת האדמה ובזרעך

(טו) והנה אנכי עמך ושמרתיך בכל אשר תלך והשבתיך אל האדמה הזאת כי לא אעזבך עד אשר אם עשיתי את אשר דברתי לך

ברכת יעקב

(יג) ואתה אמרת היטב איטיב עמך ושמתי את זרעך כחול הים אשר לא יספר מרב

ברכת המלאך ליעקב

(כט) ויאמר לא יעקב יאמר עוד שמך כי אם ישראל כי שרית עם אלהים ועם אנשים ותוכל

ה' ליעקב

(ב) ויאמר אלהים לישראל במראת הלילה ויאמר יעקב יעקב ויאמר הנני

(ג) ויאמר אנכי האל אלהי אביך אל תירא מרדה מצרימה כי לגוי גדול אשימך שם

(ד) אנכי ארד עמך מצרימה ואנכי אעלך גם עלה ויוסף ישית ידו על עיניך

יעקב ליוסף

(ג) ויאמר יעקב אל יוסף אל שדי נראה אלי בלוז בארץ כנען ויברך אתי

(ד) ויאמר אלי הנני מפרך והרביתך ונתתיך לקהל עמים ונתתי את הארץ הזאת לזרעך אחריך אחזת עולם

(ה) ועתה שני בניך הנולדים לך בארץ מצרים עד באי אליך מצרימה לי הם אפרים ומנשה כראובן ושמעון יהיו לי

(ו) ומולדתך אשר הולדת אחריהם לך יהיו על שם אחיהם יקראו בנחלתם

ברכת יעקב לבניו

(א) ויקרא יעקב אל בניו ויאמר האספו ואגידה לכם את אשר יקרא אתכם באחרית הימים

(ב) הקבצו ושמעו בני יעקב ושמעו אל ישראל אביכם

(ג) ראובן בכרי אתה כחי וראשית אוני יתר שאת ויתר עז

(ד) פחז כמים אל תותר כי עלית משכבי אביך אז חללת יצועי עלה 

(ה) שמעון ולוי אחים כלי חמס מכרתיהם

(ו) בסדם אל תבא נפשי בקהלם אל תחד כבדי כי באפם הרגו איש וברצנם עקרו שור

(ז) ארור אפם כי עז ועברתם כי קשתה אחלקם ביעקב ואפיצם בישראל 

(ח) יהודה אתה יודוך אחיך ידך בערף איביך ישתחוו לך בני אביך

(ט) גור אריה יהודה מטרף בני עלית כרע רבץ כאריה וכלביא מי יקימנו

(י) לא יסור שבט מיהודה ומחקק מבין רגליו עד כי יבא שילו ולו יקהת עמים

(יא) אסרי לגפן עירו ולשרקה בני אתנו כבס ביין לבשו ובדם ענבים סותו

(יב) חכלילי עינים מיין ולבן שנים מחלב 

(יג) זבולן לחוף ימים ישכן והוא לחוף אניות וירכתו על צידן 

(יד) יששכר חמר גרם רבץ בין המשפתים

(טו) וירא מנחה כי טוב ואת הארץ כי נעמה ויט שכמו לסבל ויהי למס עבד

(טז) דן ידין עמו כאחד שבטי ישראל

(יז) יהי דן נחש עלי דרך שפיפן עלי ארח הנשך עקבי סוס ויפל רכבו אחור

(יח) לישועתך קויתי יקוק

(יט) גד גדוד יגודנו והוא יגד עקב 

(כ) מאשר שמנה לחמו והוא יתן מעדני מלך 

(כא) נפתלי אילה שלחה הנתן אמרי שפר 

(כב) בן פרת יוסף בן פרת עלי עין בנות צעדה עלי שור

(כג) וימררהו ורבו וישטמהו בעלי חצים

(כד) ותשב באיתן קשתו ויפזו זרעי ידיו מידי אביר יעקב משם רעה אבן ישראל

(כה) מאל אביך ויעזרך ואת שדי ויברכך ברכת שמים מעל ברכת תהום רבצת תחת ברכת שדים ורחם

(כו) ברכת אביך גברו על ברכת הורי עד תאות גבעת עולם תהיין לראש יוסף ולקדקד נזיר אחיו 

(כז) בנימין זאב יטרף בבקר יאכל עד ולערב יחלק שלל

(כח) כל אלה שבטי ישראל שנים עשר וזאת אשר דבר להם אביהם ויברך אותם איש אשר כברכתו ברך אתם

